
Incumbensa Wilhelm concernent l'eliminaziun svelta dals obstachels regulatorics dal program da promoziun 

en il sectur d'indrizs da producziun da chalur 

L'october 2021 ha il Cussegl grond mess sin via il Plan d'acziun Green Deal per il Grischun (AGD) per reducir las emissiuns da 
gas cun effect da serra fin l'onn 2050 a netto nulla. Gia a partir dal december current èn vegnidas auzadas las contribuziuns da 

promoziun per sanar edifizis sco er per remplazzar stgaudaments electrics, d'ieli e da gas existents. Quai è allegraivel e na gida 
betg mo il clima, mabain er la mastergnanza grischuna.  

Ina midada svelta ad in provediment da chalur regenerabla vegn dentant per part franada a curta vista tras obstachels regulatorics 
ch'èn svelt decumponibels. Tenor la Lescha d'energia actuala dal chantun Grischun (LEG) vegnan per exempel concedidas 

contribuziuns per edifizis novs e cumpensatorics cun caracter exemplaric mo sut la cundiziun ch'i vegnia cumenzà cun la reali-
saziun dal project pir suenter avair survegnì il consentiment. Plinavant importa la validitad da las contribuziuns da promoziun 
2 onns, e questa validitad po vegnir prolungada per maximalmain 1 onn (art. 28 LEG).  

Cur che questa lescha è vegnida formulada, s'orientava il Cussegl grond d'ina vart ad edifizis singuls u projects gronds. La 

realitad actuala, che entirs quartiers pudessan vegnir provedids cun energia regenerabla sur ina rait da distribuziun, n'era anc 
betg previsibla quella giada. En il fratemp savain nus: Oz ed en l'avegnir stat la furmaziun da clusters da territoris d'abitadi pli 

gronds en il center per il provediment da chalur. Uschia pon entirs quartiers vegnir colliads en moda effizienta. Quai premetta 
dentant normalmain investiziuns preliminaras pli grondas che vegnan ad esser terminadas ditg suenter la limitaziun da dus onns, 
per il solit pir suenter plirs onns.  

La limitaziun da dus onns per il pajament da contribuziuns cuntrafa a quest svilup ed uschia er a las finamiras dal AGD. I dovra 

svelt ina regulaziun che prolunghescha ils termins u che lascha – tut tenor il project da provediment da chalur – schizunt avert 
ils termins. Mo uschia vegni ad esser economicamain pussaivel da realisar projects d'energia regenerabla cun investiziuns pre-

liminaras pli grondas e d'installar ils attatgs dals singuls edifizis en il decurs da plirs onns. Per che la finamira da la reducziun 
da gas cun effect da serra haja success, dovri la flexibilitad temporala per garantir contribuziuns da promoziun. 

En quest senn vegn la Regenza incumbensada da suttametter immediatamain al Cussegl grond in'adattaziun da l'art. 28 LEG per 
eliminar ils obstachels regulatorics dal program da promoziun en il sectur d'indrizs da producziun da chalur e per pudair conceder 

contribuziuns da promoziun raschunaivlas a favur da la producziun da chalur regenerabla er tar las furmaziuns da clusters gia 
durant l'emprima etappa dal Plan d'acziun «Green Deal». 

